
ՀՀ կառավարության 2012 թվականի
-ի     N    -Ն որոշման

ԿԱՐԳ
ՔԱՂԱՔԱՑՈՒ ՑԱՆԿՈՒԹՅԱՄԲ ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԻ ՀԱՄԱՐԱՆԻՇ  ՀԱՏԿԱՑՆԵԼՈՒ

1. Սույն կարգով կանոնակարգվում են Հայաստանի Հանրապետության քաղաքացուն` իր ցանկությամբ հանրային ծառայությունների համարանիշ հատկացնելու հետ կապված հարաբերությունները:
2. «Հանրային ծառայությունների համարանիշի մասին» Հայաստանի Հանրապետության օրենքի համաձայն` հանրային ծառայությունների համարանիշը ամրագրվում է Հայաստանի Հանրապետության քաղաքացու նույնականացման քարտում, օտարերկրյա քաղաքացու` Հայաստանի Հանրապետությունում կացության քարտում, Հայաստանի  Հանրապետությունում մշտապես բնակվող` քաղաքացիություն չունեցող անձի, փախստականի ինքնությունը հավաստող փաստաթղթերում՝ առանց հանրային ծառայությունների համարանիշ հատկացնելու վերաբերյալ դիմումի: Մինչև «Հանրային ծառայությունների համարանիշի մասին» Հայաստանի Հանրապետության օրենքն ուժի մեջ մտնելը տրված օտարերկրյա քաղաքացու` Հայաստանի Հանրապետությունում կացության քարտում, Հայաստանի  Հանրապետությունում մշտապես բնակվող` քաղաքացիություն չունեցող անձի, փախստականի ինքնությունը հավաստող փաստաթղթերում հանրային ծառայությունների համարանիշը ամրագրելու համար անձը կարող է կացության քարտը, քաղաքացիություն չունեցող անձի կամ փախստականի ինքնությունը հավաստող փաստաթուղթը ներկայացնել Հայաստանի Հանրապետության ոստիկանության անձնագրային և վիզաների վարչություն:
3. Սույն կարգի համաձայն` հանրային ծառայությունների համարանիշ հատկացվում է Հայաստանի Հանրապետության այն քաղաքացուն, ով չի դիմել նույնականացման քարտ ստանալու համար, չունի սոցիալական քարտ կամ հանրային ծառայությունների համարանիշ և դիմել է հանրային ծառայությունների համարանիշ ստանալու համար: 
4. Հանրային ծառայությունների համարանիշ ստանալու համար Հայաստանի Հանրապետության քաղաքացին (այսուհետ` քաղաքացի) անձամբ Հայաստանի Հանրապետության ոստիկանության անձնագրային և վիզաների վարչություն կամ իր բնակության վայրի տարածքային անձնագրային ծառայություն (այսուհետ` լիազոր մարմին) է ներկայացնում`
1) դիմում.
2) անձնագիր և դրա պատճենը,
3) մինչև 16 տարեկան քաղաքացին` անձնագիր չունենալու դեպքում` ծննդյան վկայական և դրա պատճենը:
5. Հանրային ծառայությունների համարանիշ ստանալու դիմումում նշում են քաղաքացու հետևյալ անհատական տվյալները.
1) անունը, ազգանունը, հայրանունը.
2) ծննդյան օրը, ամիսը, տարեթիվը.
3) սեռը.
4) բնակության վայրը.
5) անձը հաստատող փաստաթղթի տեսակը, սերիան, համարը, ում կողմից է տրվել և տրման ամսաթիվը:
6. 16 տարին չլրացած քաղաքացուն հանրային ծառայությունների համարանիշ հատկացնելու մասին դիմումը ստորագրում և ներկայացնում է նրա ծնողը կամ այլ օրինական ներկայացուցիչը: Դատարանի վճռով անգործունակ ճանաչված քաղաքացու դիմումը ստորագրում և ներկայացնում է նրա խնամակալը:
7. Լիազոր մարմինը ստուգում է դիմումում նշված և քաղաքացու կողմից ներկայացված փաստաթղթերում առկա տվյալների համապատասխանությունը:
8. Դիմումի ընդունման վերաբերյալ գրառում է կատարվում դիմումների հաշվառման մատյանում, որի համապատասխան դաշտում ստորագրում է դիմումը ներկայացնող անձը:
9. Եթե սույն կարգի 4-րդ կետով սահմանված փաստաթղթերը թերի են կամ դրանցում առկա են անճշտություններ, լիազոր մարմինը առաջարկում է մեկօրյա ժամկետում վերացնել դրանք: Եթե նշված ժամկետում փաստաթղթերում առկա թերությունները չեն վերացվում, ապա հանրային ծառայությունների  համարանիշ հատկացնելու դիմումը մերժվում է: Լիազոր մարմինը մեկ աշխատանքային օրվա ընթացքում գրավոր պատասխան է տրամադրում քաղաքացուն մերժման պատճառի և կրկին դիմելու ընթացակարգի վերաբերյալ:
10. Քաղաքացուն հանրային ծառայությունների համարանիշը հատկացվում է սույն կարգի 4-րդ կետով սահմանված փաստաթղթերը ներկայացնելու օրվան հաջորդող աշխատանքային օրը՝ հանրային ծառայությունների համարանիշ հատկացնելու վերաբերյալ տեղեկանքի ձևով:
11. Հանրային ծառայությունների համարանիշ հատկացնելու վերաբերյալ տեղեկանքը հանձնվում է անձամբ քաղաքացուն կամ նրա ներկայացուցչին՝ նոտարական կարգով վավերացված լիազորագիր ներկայացնելու դեպքում: 16 տարին չլրացած կամ դատարանի վճռով անգործունակ ճանաչված քաղաքացու հանրային ծառայությունների համարանիշ հատկացնելու վերաբերյալ տեղեկանքը հանձնվում է նրա օրինական ներկայացուցչին: 
12. Սույն կարգի 6-րդ և 11-րդ կետերով նախատեսված դեպքերում օրինական ներկայացուցիչը լիազոր մարմին է ներկայացնում անձը և օրինական ներկայացուցիչ լինելը հաստատող փաստաթղթերը:
 13. Հանրային ծառայությունների համարանիշ հատկացնելու վերաբերյալ տեղեկանքում ամրագրվում են հանրային ծառայությունների համարանիշը, հանրային ծառայությունների համարանիշը տրամադրելու համար հիմք հանդիսացած անձը հաստատող փաստաթղթի տվյալները, լիազոր մարմնի անվանումը, տրամադրման անսաթիվը: Հանրային ծառայությունների համարանիշ հատկացնելու վերաբերյալ տեղեկանքը կնքվում է լիազոր մարմնի կնիքով:
14. Հանրային ծառայությունների համարանիշ հատկացնելու վերաբերյալ տեղեկանքի կորստյան դեպքում քաղաքացին հայտնում է լիազոր մարմին, որը քաղաքացուն նոր տեղեկանք է տրամադրում սույն կարգի համաձայն:
15. Հանրային ծառայությունների համարանիշ հատկացնելու վերաբերյալ տեղեկանքն օգտագործման համար ոչ պիտանի լինելու և (կամ) hանրային ծառայությունների համարանիշ հատկացնելու վերաբերյալ տեղեկանքում առկա անհատական տվյալների փոփոխության դեպքում քաղաքացին լիազոր մարմին է դիմում տեղեկանքը փոխանակելու նպատակով: 
16. Հանրային ծառայությունների համարանիշ հատկացնելու վերաբերյալ տեղեկանքը լիազոր մարմինը փոխանակում է սույն կարգի 4-րդ կետով նախատեսված փաստաթղթերը և փոխանակման ենթակա տեղեկանքը քաղաքացու կողմից լիազոր մարմին ներկայացնելու օրվան հաջորդող աշխատանքային օրը:
17. Տեղեկանքը փոխանակելու վերաբերյալ դիմումը և մյուս փաստաթղթերը ստանալուց և սույն կարգի 9-րդ կետով նախատեսված` հանրային ծառայությունների համարանիշ հատկացնելու դիմումի մերժման հիմքի բացակայության մեջ հավաստիանալուց հետո լիազոր մարմինն անմիջապես քաղաքացուն է տրամադրում հանրային ծառայությունների համարանիշ հատկացնելու վերաբերյալ նոր տեղեկանք:
18. Հանրային ծառայությունների համարանիշ հատկացնելու վերաբերյալ տեղեկանքը համարվում է պաշտոնական փաստաթուղթ, որի հիման վրա պետական մարմինները կամ պաշտոնատար անձինք ապահովում են քաղաքացու իրավունքների իրացումը:  
19. Մինչև «Հանրային ծառայությունների համարանիշի մասին» Հայաստանի Հանրապետության օրենքն ուժի մեջ մտնելը հատկացված սոցիալական ապահովության քարտի կորստյան կամ օգտագործման համար ոչ պիտանի լինելու կամ սոցիալական ապահովության քարտում առկա անհատական տվյալների փոփոխության դեպքում Հայաստանի Հանրապետության քաղաքացին կարող է դիմել լիազոր մարմին սույն կարգի համաձայն հանրային ծառայությունների համարանիշ ստանալու համար:
20. Հանրային ծառայությունների համարանիշ հատկացնելու վերաբերյալ դիմումների, դիմումների հաշվառման մատյանի և հանրային ծառայությունների համարանիշ հատկացնելու վերաբերյալ տեղեկանքի ձևերը սահմանվում են Հայաստանի Հանրապետության ոստիկանության պետի հրամանով:

